
La meſme demonſtration nous eſt faite en deux anciennes
Medailles ; En la premier deſquelles eſt remarquable vne ieune
Femme, qui a vne maſſuë, pareille à celle dont Hercule
aſſomme vn Lyon : Et en la ſeconde, vne Amazone armée, qui
en la main gauche porte pour deuiſe dans ſon Eſcu la teſte de
ce genereux animal ; & en la droite vne Eſpée nuë, qui depuis
la garde iuſques à la pointe, eſt enuironnée d’vn ſerpent. Ce
qui ne peut mieux s’entendre que de la force du corps, de la 
prudence de l’ame, & de la grandeur du courage ; qui ſont
des Vertus ſi excellentes, qu’on a veu ſouuent par leur moyen
de ſimples ſoldats paruenir aux ſouuerains honneurs du 
Triomphe, apres auoir paſſé dignement par toutes les plus
hautes charges de la Milice.




Force d’amovr, par mer et par terre. LXVI.


CEtte Peinture d’Amour eſt vne copie d’vn Emblème
d’Alciat, qui en a tiré l’original d’vne Epigrame Grecque,
qui luy ſert d’explication, & que
i’ay ainſi traduite.



Icy l’Amour dépeint ſans Arc & ſans Flambeau,

Des cœurs qu’il a bleſſez, veut auoir vne offrance ;

Et monſtre ſon pouuoir ſur la terre & ſur l’eau,

Par vn Poiſſon qu’il tient, & par vne Guirlande.




Le meſme Autheur voulant marquer l’Empire de Cupidon,
l’eſleue ſur vn Chariot tiré par deux Lyons ; Et en vn autre
endroit il luy fait hauſſer la main droite vers le Ciel, d’où
tombent ſur luy peſle-meſle des fléches & des flammes, qui
cedent à la violence des ſiennes ; Car elles bleſſent, comme
diſent les Poëtes, & bruſlent enſemble, ſans que Iupiter meſme
en ſoit exempt. Tellement qu’on peut dire



Qu’vn Enfant qui porte des aiſles

Dompte le Pere des humains,

Puiſque pour des Beautez mortelles,

La foudre luy tombe des mains.

